
ТҮРК ТИЛДҮҮ ӨЛКӨЛӨРДҮН  

ПАРЛАМЕНТТИК АССАМБЛЕЯСЫ ЖӨНҮНДӨ 

СТАМБУЛ МАКУЛДАШУУСУ 

 

Түрк тилдүү өлкөлөрдүн парламенттери (мындан ары – 

«Тараптар» деп аталат) тарыхый, маданий жана тилдердин 

жалпылыгына таянып, парламенттик ишине тиешелүү улуттук 

мыйзамдарды жана башка маселелерди жакындаштырууда тыгыз өз ара 

аракеттенүү максатында төмөндөгүдөй макулдашууга келишти: 

 

1-берене 

Тараптар парламенттер аралык кызматташтыкты өнүктүрүү жана 

чыңдоо максатында түрк тилдүү өлкөлөрдүн консультативдик органы 

катары Парламенттик Ассамблеяны (мындан ары - Ассамблея деп 

аталат) түзүшөт. 

 

2-берене 

Ассамблея: 

 парламенттер аралык кызматташтыкты өнүктүрөт; 

 Тараптардын мыйзамдарын, анын ичинде түрк тилдүү өлкөлөр 

үчүн жалпы мааниси бар маданий мурастын жана тарыхтын, 

искусствонун, адабияттын жана башка тармактардын 

баалуулуктарын сактоого жана келечек муундарга өткөрүп 

берүүгө багытталган мыйзамдарды жакындаштыруу боюнча 

сунуштарды кабыл алат; 

 саясий, социалдык-экономикалык, маданий жана 

гуманитардык маселелерди талкуулайт; 

 Тараптар ортосунда укуктук жана башка мүнөздөгү 

маалыматтарды алмашууну жүзөгө ашырат; 

 зарыл болгон учурда парламенттердин мүчөлөрүнүн жана 

парламенттердин аппараттарынын кызматкерлеринин ичинен 

жумушчу жана башка топторду түзөт; 

 парламенттердин мүчөлөрүнүн жана парламенттердин 

аппараттарынын кызматкерлеринин өз ара визиттерин 

уюштурууга көмөк көрсөтөт; 

 Ассамблеянын ишин, эмблемасын жана символдорун 

аныктоочу жана башка документтер боюнча регламент кабыл 

алат. 

 

3-берене 

Ассамблея пленардык жыйында талкуулануучу маселелер боюнча 

консенсустук негизде чечимдерди кабыл алат. 

Ассамблея өзүнүн чечимин төмөнкү актылар түрүндө кабыл алат: 

декларациялар; 

кайрылуулар; 

сунуштар. 

4-берене 

Ассамблея Тараптардын делегацияларынан турат. 

Парламенттик делегациянын курамына Тараптардын 

Парламенттеринин 7 мүчөсү кирет. 

Парламенттик делегацияларды тиешелүү парламенттердин 

жетекчилери жетектешет. 

Ар бир Тарап Ассамблеяда тең укукка жана бир добушка ээ.  

 

5-берене 

Ассамблеянын ишин координациялоону Тараптардын 

парламенттеринин жетекчилеринен турган Ассамблеянын Кеңеши 

жүзөгө ашырат. 

Ассамблея Кеңеши Тараптардын ортосундагы кызматташтыкты 

өнүктүрүүнү жана анын келечеги үчүн жалпы, натыйжалуу жолдорду 

аныктайт, Ассамблеянын максаттарын жана милдеттерин аткарууга 

багытталган чечимдерди кабыл алат. Кеңеш талкуулануучу маселелер 

боюнча консенсустун негизинде чечим кабыл алат. 

 

6-берене 

Ассамблеянын туруктуу ишин камсыз кылган административдик 

орган Катчылык болуп саналат. 

Катчылыктын иши жана түзүмү Ассамблея Кеңеши тарабынан 

бекитилген Катчылык жөнүндө Жобо менен аныкталат. 

 

7-берене 

Ассамблеянын кезектеги пленардык жыйыны жана Ассамблея 

Кеңешинин жыйыны Тараптардын мамлекеттеринин аймактарында 

бир жылда бир жолудан кем эмес алфавиттик тартипте өткөрүлөт. 

Жыйынды өткөрүп жаткан өлкө жыйында төрагалык кылат. 

Ассамблеянын жана Ассамблея Кеңешинин кезексиз 

жыйындарынын чакырылышы Тараптардын биринин сунушу жана 

Тараптардын бардыгынын жактыруусу боюнча төрагалык кылуучу 

өлкөнүн парламенти тарабынан жүзөгө ашырылат. 

Ассамблеянын жана Ассамблея Кеңешинин жыйынын өткөрүп 

жаткан өлкө аларды уюштуруу боюнча чыгымдарды өзүнө алат. 

Ассамблеянын жана Ассамблея Кеңешинин жыйындарына 

делегацияларды катыштыруу боюнча чыгымдарды ар бир Тарап өзү 

жабат. 

8-берене 

 

Тараптардын мамлекеттик тилдери Ассамблеянын жумушчу 

тилдери болуп саналат. 

